Bildu-Nafarroa parlamentu-taldeko foru parlamentari Maiorga Ramírez Erro jaunak informazioa eskatu du errepide-tarte batzuen konponketa dela-eta Nafarroako Auzitegi Nagusiak 2012ko apirilean hartutako erabakia betetzeari buruz (PES 129). Hona Sustapen Departamentuak ematen dion informazioa:
1. Herri Lanen zuzendari nagusiaren urriaren 4ko 1125/2006 Ebazpenaren bitartez, baimena eman zitzaion Tragsari 12 eta 15 Tm-tik gorako pisua duten ibilgailuak NA-5100, Garinoain-Leotz, N-5161, Amatriain, eta NA-5110, Puiu-Lergako gaina, errepideetatik ibiltzeko, "Leozko lurzati berrantolamenduaren esparruko bide eta hustubideetako sareko obretarako proiektuak" –AOP 2006/256– irauten duen bitartean.
2. Ebazpen horretan, zenbait baldintza ezartzen dira horretarako; besteak beste, behin obrak amaituta, eskaera-egileak errepideak konpontzeaz arduratu beharko duela, baldin eta ibilgailuak iragatearen ondorioz hondatzen baldin badira.
Bestalde, 60.000 euroko fidantza bat ezarri zen Nafarroako Gobernuaren alde, eta urtebeteko berme-aldia, konponketa lanak jasotzen direnetik kontatzen hasita. Epe hori amaituta, jarritako fidantza itzuliko zen.
3. 2010eko azaroaren 17an, Tragsak fidantza itzultzeko eskatu zuen, eta 2011ko apirilaren 19ko idazki baten bidez, Nafarroako Gobernuak Tragsa premiatu zuen ibilgailu astunen joan-etorriak hondatutako errepideak konpontzeko, eta adierazi zitzaion konponketa horiek hilabeteko epean egiten ez bazituen, Sustapen Departamentuak eginen zuela, Tragsak jarritako fidantzaren kargura.
4. 2011ko uztailaren 11n, 1125/2006 Ebazpenaren bidez baimendutako ibilgailuen joan-etorriari buruzko adostasun-akta izenpetu zen, zeren eta jotzen baitzen ukitutako errepideak konponduta eta baldintza egokietan zeudela.
5. 2012ko maiatzaren 22an, Sustapen Departamentuko Zainketa Zerbitzuan Leozko Udalaren idazki bat jaso zen, eta harekin batera erantsita Landa Garapenaren zuzendari nagusiaren azaroaren 10eko 2011/2009 Ebazpenaren aurkako 559/2010 zk.ko prozedura arruntean Nafarroako Auzitegi Nagusiak emandako 260/2012 epaia –ebazpen horren bitartez, "Leozko lurzati berrantolamenduaren esparruko bide eta hustubideetako sareko obretarako proiektuko" obrak entregatu eta haien jabaria eskualdatu zen eta eskatu zen NA-5100, Garínoain-Leoz, N-5161, Amatriain, eta NA-5110, Puiu-Lergako gaina, errepideak konpontzeko, bideetako ingeniari Francisco de Asís Ramírez Chascok emandako peritu-txostenari jarraituz–.
Txosten horretan, bi errepide sartu ziren, zeinetan ez baitzen baimenik eman 12 eta 16 Tm-tik gorako ibilgailuak iragateko, eta, gainera, kontua da Nafarroako Auzitegi Nagusiaren epaiak oinarri zuen peritu-lana egin zela arestian aipatutako 2011ko uztailaren 11ko adostasun-aktan ageri diren errepideak konpondu baino lehen eta, hain zuzen ere, orduko data duela. 

Aipatu beharra dago Sustapen Departamentuak ez zuela parte hartu prozedura horretan, eta ez zuela haren berri izan une horretara arte. Hori dela eta, Landa Garapeneko, Ingurumeneko eta Toki Administrazioko Departamentuari igorri zitzaion Leozko Udalaren idazkia, epaia eta peritu-txostena erantsita.
6. 2014ko apirilaren 14ko idazkiaren bitartez, Leozko Udalak berriz ere jo zuen Sustapen Departamentura, Nafarroako Auzitegi Nagusiaren 260/2012 epaia betetzeari buruzko informazioa eskatuz. Idazki hori Landa Garapeneko, Ingurumeneko eta Toki Administrazioko Idazkaritza Nagusira igorri zen.
7. Departamentu horretako Zainketa Ataletik informatu zen epaian aipatutako errepideak, bai 2011n konpondu zirenak (NA-5100, NA-5161 eta NA-5110), bai epai judizialak aipatzen dituen beste errepideak (NA-5154 eta NA-5163), data haietan segurtasun- eta ibilgarritasun-baldintza egokietan zeudela, errepideen zainketa dela-eta erreferentziatzat hartu ohi diren parametroen arabera. Halaber, aipatutako errepideen zainketaren egungo egoerak eskatzekoak diren parametroak betetzen ditu segurtasunaren eta funtzionaltasunaren ikuspuntutik, eta ez da bereziki bereizten Nafarroako beste eremu batzuetako antzeko egoeretatik. 

8. Aurrekoa alde batera utzita, aipatutako 260/2012 epaia aintzat hartuz eta kontuan izanda iragan den denborak ere epai horretan aipatutako errepideetan narriadurak eragin dituela, Departamentuak, ohiko zainketa zerbitzuen bitartez, NA-5100, Garinoain-Leotz, NA-5110, Puiu-Lergako gaina, NA-5154, Uzkieta, eta NA-5163, Santsoain, errepideak pixkanaka lehengoratze eta konpontzeari ekinen dio, funtzionaltasun- eta segurtasun-egoera egokian egon daitezen. 

